
Хөрмәтле Энгель Навапович !
Уважаемая Лариса Юрьевна!
Хөрмәтле депутатлар, район Советы утырышында катнашучылар(
   Һәр ел саен район Советының февраль ае утырышында без депутатлар,  район территориясендә хуҗалык итүче хезмәт коллективлары җитәкчеләре, җәмәгатьчелек активы белән  узган хезмәт елына йомгак ясап,  киләсе елга бурычлар алабыз.  Быелда  традицион рәвештә авыл җирлекләре Советының кече сессияләрендә, урыннарда авыл активы җыеннарында һәм хезмәт коллективларында 2013 нче  елга анализ ясап, алда эшлисе эшләребезгә бурычлар алдык. 
Халыкның тормыш хәлен яхшырту безнең өчен аеруча зур әһәмияткә ия. Шуның өчендә районыбыз уңышы һәрвакыт икътисади күрсәткечләр белән генә түгел, ә иҗтимагый –сәяси тотрыклылык белән дә бәяләнеп килә.

2013 ел – экологик культура һәм әйләнә-тирә мөхитне саклау елы булудан тыш, республикабыз һәм илебез тарихына бөтен дөнья күләмендә спорт һәм мәдәният өлкәсендәге зур вакыйга – XXVII Бөтендөнья җәйге Унивесиадасын уздыру елы буларак кереп калды. 
Районыбыз хезмәт коллективлары да Универсиадага әзерлек йөзеннән башкалабыз Казанда спорт сарайлары төзелешендә, урам юлларын тәртипкә китерү эшләрендә зур тырышлык куйды. Уртак эшебезгә өлеш керткән һәркемгә ихлас күңелдән рәхмәт белдерәм. 

Әйләнә-тирә мөхитне саклау елы кысаларында районыбыз территориясендә хезмәт коллективлары, киң җәмәгатьчелекнең актив катнашында авыл җирлекләре территорияләренең экологик чисталыгын тәэмин итү буенча   сизелерлек адым ясалды. 
Хөрмәтле депутатлар, утырышта катнашучылар!. 
Узган елда Балтач район Советының 10 утырышында көн тәртибенә кертелгән 46 мәсьәлә каралып, тикшерелгән мәсьәләләр буенча тиешле норматив-хокукый актлар кабул ителде. Утырышларда каралачак мәсьәләләр район Советы президиумы һәм даими комиссиясе утырышларында алдан тикшерелеп, төзәтмәләр, үзгәрешләр һәм өстәмәләр  белән  тәкъдим ителде.

    Район Советы депутатлары тарафыннан  5  мөһим район программаларының үтәлешләре тикшерелде. 
Болардан тыш, утырышларда район башлыгының, район башкарма комитетының, контроль-хисап палатасының 2012 нче елдагы эшчәнлекләренә отчет һәм 2013 нче елга бурычлар, район бюджетының үтәлеше  һәм  2014 нче , 2015-2016 нче елларның планлы чорына бюджеты турында, районда экологик халәтнең торышы, мәгариф өлкәсендәге мәсьәләләр, кеше һәм гражданнар  хокукларын һәм ирекләрен яклау, районда коррупциягә каршы сәясәтне гамәлгә ашыру һәм башка  җитди сораулар тыңлап тикшерелде һәм тиешле карарлар кабул ителде.
Районыбыз җирлегендә бүген 20-дән артык милләт вәкилләре яшиләр һәм нәтиҗәле хезмәт итәләр. Район халкының 6895-е балалар, 7405 -се  пенсия яшендәгеләр. Район халкының уртача яше 37,9 яшь тәшкил итә, уртача гомер озынлыгы - 71,2 яшь.
2013 нче елда районда 439 баланың туу очрагы теркәлде, шул исәптән 158 гаилә – беренче, 177 гаилә – икенче, 88 гаилә – өченче, 16 гаилә – дүртенче балаларын алып кайтты. 
Шул ук вакытта узган ел районда 377 кешенең үлеме теркәлде, 2012 нче ел белән чагыштырганда 17% ка кимрәк. Күргәнегезчә районның гомуми демографик күрсәткечләре канәгатьләнерлек булсада Борнак, Янгул һәм Пыжмара җирлекләрендә туучылар саны үлүчеләр санына караганда һаман да түбән булып кала. Әлеге авыл җирлеге территорияләрендә, без җәмгыяви Советлар активы, сәламәтлек саклау өлкәсе белгечләре катнашында әлеге ситуацияне өйрәнеп уңай якка төзәтү буенча эзлекле эш алып барырга тиешбез.
2013 елда 249 пар гаилә корып яши башлады. 2012 нче ел белән чагыштырганда 22 парга кимрәк. Язылышучылар саны киләсе 4-5 елда кимер дип көтелә, чөнки бүгенге көндә 1990 елларда туган балалар гаилә кора башлады, ә бу елларда районыбызда балалар туу күрсәткече иң түбәннәрдән иде.
Аерылышучылар саны алдагы ел белән чагыштырганда 11 гә кимеп – 59 га калды.

2013 елда халыкның барлык керемнәре 5 млрд. 763 млн.  сум тәшкил итте. Бу районда 1 кешегә ай саен уртача 13766 сум акча кереме дигән сүз, үсеш 112 %. Хезмәткә түләү фонды 1 млрд. 554 млн. сум тәшкил итте, уртача айлык хезмәт хакы башка районнар белән чагыштырганда түбән - 16097 сум гына булды, республикада – 25 мең сум. 
Хөрмәтле утырышта катнашучы хезмәт коллективлары җитәкчеләре агымдагы хезмәт елында районда хезмәт хакының күләмен аттыру безнең төп бурычыбыз. 
2013 нче елда районның социаль-икътисадый үсеш күрсәткечләре тулаем алганда начар булмады. Җитештерелгән тулай җирле продукт күләме 7 млрд 312 млн. сум тәшкил итте, 2012 нче ел белән чагыштырганда үсеш 102%.

Җитештерелгән продуктның 2 млрд. 045 млн. сум күләме авыл хуҗалыгы предприятиеләр өлешенә, 1 млрд. 633 млн. сумы сәнәгать, 1 млрд. 704 млн. сумы шәхси ярдәмчел хуҗалыкларга, 702 млн. 683 мең сумы төзелеш, 517  млн. сумы кече бизнес һәм сәүдә, 360 млн. сумы хезмәт күрсәтү өлкәсенә туры килә. 
Барлыгы 853 млн. сумлык инвестицияләр кертелде, шул исәптән 288 млн. сумы  производство максатларына җәлеп ителде.
Күргәнегезчә җитештерелгән продуктның саллы өлеше авыл хуҗалыгына туры килә, моның өстенә шәхси хуҗалыкларда җитештерелгән продукция күләмен дә кушсаң  районда җитештерелгән барлык продуктның 51 %-ты авыл хуҗалыгында җитештерелгән дигән сүз. Шуңа күрә дә безнең өчен авыл хуҗалыгы тармагының нәтиҗәле эшләвенең мөһимлеге елдан ел арта бара. 
Бу тармакта 2848 кеше эш белән тәэмин ителгән. 

Авыл хуҗалыгы өчен узган ел җиңелләрдән булмады. Җэй башыннан гадәттән тыш эсселек, көз - бер туктаусыз яңгырлы һава шартлары авыл кешесенэ өстәмэ мәшәкатьләр тудырды, производствадагы җитешмәгән якларны  яктыртты, үзебезнең башкарган эшкә икенче күзлектән карарга мәҗьбүр итте.

Шул сәбәпле авыл хуҗалыгы тармагында, бигерәктә игенчелектә җитештерелгән тулаем продукция узган елга караганда кимерәк булды.
Барлыгы 59 мең 448 (2012- 84 мең 699) тонна икмәк, 7863 (2012-12 мең) тонна бәрәңге җитештерә алдык. 
Без республикада иң интенсив терлекчелек районнарының берсе һәм узган чорда да терлекләрнең баш санын киметү кебек күренешкә юл куймадык. Барысы 57 мең 049 тонна сөт җитештерелде, бу 2012 ел белән чагыштырганда 3273 тоннага артыграк, һәр сыердан 5949 кг сөт савылды. 

Авыл хуҗалыгы җирләренең һәр 100 гектарына 764 центнер сөт, 85 центнер ит  житештерелде һәм 56789 тонна сөт, 6651 тонна ит сатылды.
2013 елда булган терлекчелек биналарын реконструкцияләү, заман тәләпләренә җиткереп яңача җиһазландыру, модернизацияләү, игенчелектә җитештерүчән яңа техника алу буенча эш дәвам итте.  Хуҗалыклар тарафыннан барлыгы 178 млн. 271 мең сумлык көн тәлапләренә җавап бирә торган  яңа техника  һәм агрегат алынды, терлекчелек биналарына 55 млн. сумнан артыграк күләмдә реконструкция ясалды һәм җиһазландырылды.
Эшләнгән эшләребез белән беррәттән район авыл хуҗалыгы предприятияләренең техника паркларына күз салсак, булган техниканың 64% ун елдан артык кулланышта булган һәм алар кичекмәстән яңарту сорый. 
2014 нче елдан республика күләмендә, 3 елга исәпләнгән ел саен 2 млрд. сумлык бюджет белән, авыл хуҗалыгы техникаларын һәм җиһазларын 40 ка 60 схемасы буенча яңарту программасы тормышка ашырыла башлый. Программа кысаларында авыл хуҗалыгы предприятияләре алган техника бәясенең 40% субсидия итеп кире кайтару күздә тотыла. Безнең район авыл хуҗалыгы предприятиеләре дә әлеге программада актив канашырлар дип ышанам. 
Югарыда әйтеп кителгәнчә хезмәт елы бурычларыбыз 2011-2015 елларга  исәпләнгән районның социаль-икътисад үсеше программасы нигезендә билгеләнә. Программаның төп  максаты халкыбызның тормыш дәрәҗәсен үстерү, акча кеременең күләмен арттыру.  Шуның белән бәйле нигездә эш кешесенә түләнелә торган хезмәт хакы ята.  Авыл хуҗалыгында бу күрсәткеч бүгенге көнгә  12 мең 765 сум гына тәшкил итә. Икътисадый үсеш, төп социаль бурычларны хәл итүне - хезмәт хакы һәм халыкның керемнәре үсүне тәэмин итәргә тиеш. Шуны исәпкә алып  район буенча авыл хуҗалыгында эшләүчеләрнең уртача  хезмәт хакын күтәрү буенча агымдагы елда эзлекле эш алып бару зарур.  (Экранда хезмәткә түләү таблицасы)
Инде акча кереме таблицасына күз салсак бик чуарлык күзгә ташлана. Мәсәлән 100 гектар авыл хуҗалыгы җирләренә  “Татарстан” хуҗалыгы узган хезмәт елында  4 млн. 295 мең сумлык продукция җитештерә алды. Әлеге күрсәткеч Смәилдә 3 млн. 697 мең, Алгада 3млн. 636 мең, Трудта 3 млн. 196 мең,  Яңа тормышта 3 млн. 146 мең сум. Район буенча уртача бу сан 2 млн. 711 мең сум тәшкил иткәнен исәпкә алсак Борнак, Тукай исемендәге, Маяк, Сосна, Якты юл хуҗалыкларында 1,5-2 мәртәбә ким. Менә кайда хезмәт хакын арттырырга өстәмә  резервлар.
Бүгенге көндә республикада җитештерелгән авыл хуҗалыгы продукциясенең күп өлеше кече һәм урта крестьян фермер хуҗалыклары өлешенә туры килүе беркемгә дә сер түгел. Нәкъ менә шул сәбәпле республикабызда бу юнәлешкә зур игътибар бирелә. Бу уңайдан безгә дә авыл кешесенең шәхси хуҗалыгын үстерү һәм киңәйтү чараларын күрү әһәмиятле. Алар – аз чыгымлы, ләкин югары нәтиҗәле производство.
Бүген шәхси хуҗалыкларда 13814 баш мөгезле эре терлек, ш.и. 5031 савым сыер, 1018 баш дуңгыз, 5827 баш сарык һәм кәҗәләр, 458 баш ат асрала.

2013 нче елда шәхси ярдәмчел хуҗалыкларда барлыгы 1 млрд. 704 млн. сумлык авыл хуҗалыгы продукциясе  җитештерелде, бу 2012 нче ел белән чагыштырганда 107 % тәшкил итә. Шәхси хуҗалыкларда 31561 тонна сөт җитештерелеп, 15800  тонна сөт сатылды, 11600 тонна ит җитештереп, 6 мең тоннага якыны  сатылды. Шәхси хуҗалыкларның дәүләткә саткан сөтнең уртача бәясе узган ел нибары 11 сум 14 тиен булса, быел сөткә бәя – 14 сум 98 тиенгә җитте (+3,84).
Елның авыр булуына карамастан шәхси ярдәмчел хуҗалыклар шактый күләмдә терлек азыгы белән тәэмин ителделәр. Авыл хуҗалыгы комплексына 2013 елда дәүләт ярдәме кысаларында шәхси хуҗалыкларга һәр савым сыерны асрауга 2 мең сум күләмендә субсидия бирелде.
“Агропромышленность комплексын үстерү” милли проекты кысаларында районда 23 гаиләгә 21 млн. 622 мең сумлык торак шартларын яхшырту өчен социаль ярдәм күрсәтелде. Шулай ук гражданнарның шәхси ярдәмчел хуҗалыкларын торгызу һәм төзекләндерүгә 1347 кешегә 332 млн. 976 мең сумлык кредит, шул ук вакытта 2019 кешегә 13 млн. 754 мең сум субсидия түләнде.

Җитештерү тармагының гаять тә әһәмиятле икенче зур бер өлеше - җирле сәнәгать өлкәсе турында. 

Бу тармак предприятияләрендә 747 кеше эш белән тәэмин ителгән. Хезмәт елында бу өлкәдә җитештерү күләме  1 млрд. 633 млн. сум тәшкил итте. 

Шунысын әйтергә кирәк, узган елда сәнәгать предприятияләренең хезмәт җитештерүчәнлеге үзебез алган бурычлар күзлегеннән караганда түбән булып калды. Тулаем район сәнәгать тармагы  буенча хезмәт җитештерүчәнлеге дәрәҗәсе 2012 ел белән чагыштырганда  аз гына үсештә төгәлләнсә дә,  социль-икътисади үсеш программасында билгеләнгән бурычны нибары 90 % ка гына үти алдык. 

 Сәнәгать предприятияләренең башкарган эшләрен Сез таблицадан күрә аласыз. Күргәнегезчә район җирлегендә сәнәгать предприятияләре җитештерә торган продукция күләменә күз салсак төп өлеше, ягъни 1 млрд. 318 млн. сумы  сөт-май комбинатына туры килә. Сөт-май комбинаты узган елда төрле реорганизация процессларын үтүгә карамастан, заман авырлыклары каршында сынмыйча, 2013 нче ел җитештерү күрсәткечләрен аз булсада арттыра алды, ләкин шул ук вакытта предприятиенең эшкә җигелмәгән резервлары, мөмкинлекләре бик зур, кызганычка каршы производство потенциалы да бүгенге көнгә тулысы белән файдаланылып бетми. 
     2013 нче елда сәнәгать предприятияләрендә хезмәт хакы уртача 12 мең 620 сум тәшкил итте. Күрсәткеч 2013 ел белән чагыштырганда 8 % ка артты (2012-11683), ләкин кабул ителгән социаль-икътисад үсеше программасы нигезендә   каралган  суммага җитә алмады. 
Җирле сәнәгать өлкәсендә дә  безнең максат - продукция җитештерүне үстерү белән беррәттә җитештергән продукциянең сыйфатын һәм эчтәлеген яхшыртып, яңа, заманча, ресурс саклаучы технологияләр кертеп конкурентлык сәләтен үстерү. Безнең алда яңа производстволар булдырып, булганнарын киңәйтү һәм шуның нәтиҗәсендә яңа эш урыннары булдыру,  яңа төр хезмәт күрсәтү һәм яңа төр товарлар җитештерүне үзләштерү, район бюджетын тулыландыру, хезмәт культурасын заман таләпләре югарылыгына күтәрү,  производстваның икътисадый нәтиҗәлелеген һәм аның конкуренциягә сәләтлелеген билгеләүче иң мөһим күрсәткечләрнең берсе - хезмәт җитештерүчәнлегенең үстерүне тәэмин итү тора. Хезмәт җитештерүчәнлеген үстермичә без 2014 елга куелган төп бурычларның берсен - хезмәт хакын 16000 сумнан арттыруны тәэмин итә алмаячакбыз. Кызганычка каршы безнең күп кенә предприятияләрдә бу мәсәләгә һаман да тиешле әһәмият бирелми. 

2013 нче елда да эшмәкәрлекнең район икътисадын ныгытуда өлеше үсә барды. Бүген кече бизнес район икътисадының  мөһим, торган саен үсә баручы бер секторы булып тора һәм районның бүгенге социаль-икътисадый халәте эшмәкәрлекнең динамик үсешенә бик нык бәйле. 

Киләчәктә район халкын эш белән тәэмин итүдә дә кече  бизнес тармагы төп тармакларның берсе булыр диеп көтелә. Муниципаль берәмлекләрнең налог базасын киңәйтүдә дә бу тармакның роле бик мөһим.
Бүген районда 235 җаваплылыгы чикләнгән ширкәт һәм 630 шәхси эшмәкәр исәпкә алынган, бу тармакта 3000 нән артык кеше эш белән тәэмин ителгән. 

Районыбыз җитәкчелеге кече бизнесны үстерүгә билгеле күләмдә булышлык күрсәтергә, уңайлы шартлар тудырырга, эшкуарлык климатының җәлеп итүчәнлеген арттырырга тырыша. 

Район эшмәкәрләрен республикабызда эшләп килгән Программалар белән таныштырып берничә ел дәверендә шактый эшлекле киңәшмәләр үткәрелде, анда  эшмәкәрлекне үстерүгә юнәлдерелгән проектлар тәкьдим ителде, төрле юнәлешләрдә грантлар алу мөмкинлекләре күрсәтелде. Ел дәвамында, Лизинг-грант программасы белән кызыксынган эшмәкәрләр белән башкарма комитеты белгечләре тыгыз элемтәдә торып, төрле консультацияләр биреп, документлар әзерләргә ярдәм күрсәтте. Узган елда бу программада катнашырга 13 эшмәкәр 14 млн. сумга документлар тапшырып, 9 эшмәкәр 10 млн. 600 мең сумлык ярдәмгә лаек була алды. Билгеле булганча, район бюджеты дотацияле, шул сәбәпле эшмәкәрләргә финанс ярдәм күрсәтү мөмкинлеге чикле, шуңа күрә аларга республика күләмендә үткәрелүче программаларда актив катнашып, бизнесларын киңәйтү мөмкинлеген файдалану зарур. 2014 елда катнашучылар санын кимендә 3-5 мәртәбә арттырырга кирәк дип саныйм. Бу эштә жирлекләрнең дә зур роле аерылып күренергә тиеш.
Программалардан тыш эшмәкәрләргә районда файдаланылмый торган биналар тәкъдим итә алабыз. Шулай ук индустриаль-сәнәгать мәйданчыгы булдыру ниятеннән махсус җир кишәрлеге әзерләнә һәм безгә бу юнәлештә эшебезне активлаштыру зарур. 
Эшмәкәрлек турында сөйләгәндә шуны да әйтеп китәргә кирәктер. Бу өлкәдә хезмәткә түләү иң түбән дәрәҗәдә тора. Районда уртача хезмәт хакы 16 меңнән артса, бизнесменнарыбыз 10 мең сум һәм аннан да түбән хезмәт хакы түлибез диеп статистика органнарына отчетларын тапшыралар.

 2013 нче  елда ваклап сату өлкәсендә сәүдә әйләнеше 1 млрд. 782 млн. сум тәшкил итте. Сату әйләнешенең 1 млрд. 630 млн. сумын эшмәкәрлек, 40 млн.сумын район кулланучылар җәмгыяте тәэмин иттеләр. 
2013 елда төзелеш комплексына караган оешмаларның эшләре тулаем алганда уңай булды. Бу оешмалар тарафыннан барлыгы 702 млн.683 мең сумлык  эш   башкарылды һәм төзелеш эшләренең иң зур күпчелеге халкыбызның көндәлек тормыш-көнкүрешенә бәйле булган социаль-мәдәни объектларга туры килә. 

4 мәктәпкә капиталь ремонт, Бөек Ватан сугышы ветераннарын торак белән тәэмин итү программасы нигезендә 15 йорт төзү, күп балалы гаиләләргә 4 йорт торгызу, Әтнә авылында күпфункцияле үзәк төзү, Көшкәтбаш авылында иске кибет бинасын балалар бакчасы итеп үзгәртү, 3 модульлы ФАП бинасы булдыру, 2 күпфатирлы йортка капиталь ремонт, Янгул амбулаториясенә капиталь  ремонт, 10 ФАПка ремонт эшләре, “Чиста су” программасы буенча башкарган эшләр һ.б., һ.б Шуны да әйтеп китү урынлы булыр, районда башкарылган     төзелеш  эшләренең күп өлеше  үзебезнең  район  төзелеш  оешмалары  тарафыннан  башкарыла һәм аларның хезмәт нәтиҗәләрен Сез экранннарда күрә аласыз.. 

Төзелеш комплексында башкарылга эшләрнең иң зурысы юл төзелеше өлкәсенә туры килә, 2013 елда барлыгы бу өлкәдә 453,7 млн. сумлык эш башкарылды. 2,4 км юлларга капиталь ремонт уздырылды, 4,5 мең кв.метр территория төзекләндерелде. Монан тыш  Шушма елгасы аша  Янгул – Иске Көшкәт юлында  49 млн. сумга күпер файдалануга тапшырылды. 

Төзелеш комплексына караган оешмаларда 365 кеше эш белән тәэмин  ителгән һәм 2013 елда уртача  айлык  хезмәт  хакы  17518 сумга җитте, үсеш 111 %. 

Ләкин шул ук вакытта төзелеш оешмалары арасында бер үк шартларда эшләп тә хезмәт хакын аз түләгән оешмалар да бар: “Энергетик” – 9697 сум, “Эльви-Плюс” – 10214 сум. Мондый күләмдә хезмәт хакы түләүчеләргә шелтә белдереп китүдә урынлы дип саныйм. 
Бүгенге көндә төзүчеләребез алдында торган бурычларның берсе башкарган эшләрне яңа төр материаллар, технологиялар кулланып заман таләпләренә туры килерлек сыйфат белән башкару, базар шартларында үтемле итеп төзелеш алып бару. Күпме генә сөйләшсәктә төзелеш оешмалары тарафыннан банк кредитлары алып эш башкару юк дәрәҗәсендә, һаман да бары бюджеттан гына көтеп ятабыз. Эшләнгән эшләр буенча тиешле документларны тутыру, теге яисә бу объектны файдалануга тапшыру  вакыты да озакка сузылган очраклар бик күп. Бу үз чиратында эшләнгән эшләрне вакытында финанслауны, хезмәт хакын, салымнарны  түләүне шик астына куя. Бу мәсәләдә тәртип салырга кирәк.
Район газы, район электр челтәре оешмалары отчет елында күләмле һәм нәтиҗәле эш башкардылар. Район халкын табигый газ һәм электр энергиясе белән тәэмин итүдә өзеклекләр булмады, инженер коммуникацияләр, газ һәм электр үткәргеч челтәрләр тиешле югарылыкта эшләде, халкыбыз тарафыннан бу төр хезмәткә зур дәгьвәләр юк. 

Газчыларның һәм электрчыларның эшләре турында сөйләгәндә алар тарафыннан тәэмин ителгән энергия чыганакларының тотылышы турында  әйтеп китү зарарлы булмас.    

Районда 2013 нче  елда 54 млн. 949 мең кВт.сәгать электр энергиясе кулланылды (акчалата 186 млн.). Узган ел белән чагыштырганда бу 1 млн. 020 мең кВт. сәгатькә артыграк. 

Район буенча 2013 нче елда барлыгы 51 млн. 528 мең куб.метр табигый газ тотылган (акчалата – 146,5 млн.) һәм бу 2012 нче ел белән чагыштырганда 650 мең кубометрга кимрәк. 

Эшчәнлегебезнең өстенлекле юнәлешләренең берсе энергияне сакчыл тоту сәясәтен яңа дәрәҗәгә күтәрү булырга тиеш. Энергиядән нәтиҗәле файдалануны арттыру – предприятияләрнең, оешма, учрежденияләрнең генә бурычы түгел, ә барлык муниципаль берәмлекләрнең һәм бөтен гражданнар өчен актуаль мәсьәлә. 

Алдагы елларда без үзебезнең бурыч итеп тормышның бөтен тармакларында да актив рәвештә энергия саклаучы технологияләрне кертүне алга куйган идек һәм бу юнәлештә күпмедер эш тә башкарылды. Мисал өчен бүгенге көндә  авыл урамнарыбызны яктыртучы 2910 лампа исәпләнә. Шуларның 1515-е  энергияне аз тотучы лампаларга алмаштырылды. Башкарылган эш нәтиҗәсендә район буенча бер ел эчендә  якынча 376 мең кВт.  электр энергисен тоту экономияләнде. Әлеге санны түләү бәясенә күчерсәк район бюджетының 1 миллион 361 мең сумын саклап кала алдык. 
Узган 2013-че хезмәт елында Балтач, Норма урта мәктәпләре, гимназия, 1-нче номерлы балалар бакчасы, үзәк библиотека, “Хыял” спорткомплексы, Башкарма комитеты биналарының  җылылык системаларына исәпләү челтәрләре урнаштырылды. Нәтиҗәдә 2 ягулык айенда гына да санап узылган социаль учрежденияләрендә 1 млн. сум финанс чыгымнарына экономия ясый алдык.  
Кызганыч башкарган хезмәтебез белән беррәттән район икътисадының энергия сарыф итү күләме әледә  югары булып кала бирә. Энергия ресурсларын куллануның нәтиҗәлелеген күтәрү - безнең барыбызның игътибар ителергә тиешле комплекслы проблема.
Берничә сүз электр элемтәсе һәм почта хезмәтләре хакында. Ел дәвамында телефон нокталары саны 89-га арттырылып  абонентлар саны 8177гә җиткерелде. Интернет челтәреннән файдаланучылар саны агымдагы  елда 604 кә арттырылып 5719 абонентка җитте һәм бүген республикада бу күрсәткеч буенча без беренчеләрдән (шул ук вакытта 7 авылга интернет ялганмаган килеш кала). Элемтәчеләр район халкына өстәмә хезмәт “Ай-пи” телевидениесе урнаштыру буенча актив эш алып баралар. Әлеге юнәлештә 2013 елда 856 абонентка “Кабель телевидениясы”ялгап 2466 га җиткерделәр.   Район халкына коллектив тарафынан 69 млн. 320 мең сумлык хезмәт күрсәтелде (үсеш 112%). Коллективта 46 кеше эшли, уртача хезмәт хакы 15923 сум. 

Торак-коммуналь хужалыклары тарафыннан барлыгы район халкына 76 млн. 486 мең сумлык хезмәт күрсәтелде һәм 98 % күләмендә түләнүе тәэмин ителде. Бу тармакта  барысы 179 кеше эшли. 
Җирле бюджет хакында берничә сүз 

Белгәнегезчә 2013 нче елга район берләштерелгән бюджеты керемнәр һәм чыгымнар буенча 512 млн. 390 мең 800 сум күләмендә дефицитсыз расланган иде. Шуның 187 млн. 313 мең  сумын үзебездә – районда җыйналырга тиешле җирле салымнар һәм җыемнар тәшкил итәргә тиеш иде. 

Фактта федераль һәм республика бюджетыннан алынасы дотация, субвенция һәм субсидияләр тулаем алынып бетте, үзебездә җыйналырга тиешле салымнар һәм җыемнар узган елда 228 млн. 618 мең 605 сум күләмендә, ягъни 122,1% үтәлеш белән тупланды. Хөрмәтле җитәкчеләр, Сезгә район бюджетын тулыландыруга керткән өлешегез өчен  зур рәхмәт.

Ләкин шул ук вакытта район бюджетына әйбәт кенә өлеш керткән салымтүләүчеләр белән беррәттән салымны тулы күләмдә түләп бетермәгән, яисә төрле юллар табып салым түләүдән качкан оешма-предприятияләр бар. Бу мәсьәләдә шәхси эшмәкәрлектә тәртип урнаштырып бетерә алган юк, регистрация узмыйча эшләгән физик затларыбыз күп. Бер районда яшибез хөрмәтле иптәшләр, гомуми район казнасына кергән өлеш тә бер төсле булсын иде.
Районның салым базасын артыру буенча да район җитәкчелегенең икътисад юнәлеше өчен җаваплы хезмәткәрләреннән эш активлаштыруларын сорар идем.  
Район тормышының социаль халәтен билгеләүдә бюджет оешмаларының тотрыклы эшләвенең әһәмияте бәхәссез. Менә шуның өчен дә район җитәкчелеге үз эшчәнлегенең иң зур өлешен бу оешмаларның эшен оештыруга, көндәлек контрольда тотуга, аларның ихтыяҗларын тулырак тәэмин итүгә бирә.

Район мәгариф системасын 12 урта, 8 төп, 1 күппрофильле лицей, 11 башлангыч мәктәп-филиал, 12 башлангыч мәктәп-балалар бакчасы комплексы, 28 балалар бакчасы тәшкил итеп, аларда 2013-2014 нче уку елында 5827 бала укый һәм тәрбия ала.
28 балалар бакчасында 1866 бала тәрбияләнә. 7 яшькә кадәрге балаларның 65% ясле-бакча белән тәэмин ителгән. Электрон чиратта 501 бала тора, шуларның 14-е генә  3 яшьтән 7 яшькә кадәр балалар.

Районыбыз җитәкчелеге иртәгебезнең бүген балалар бакчаларында тәрбияләнүчеләр, мәктәп укучылары кулында икәнен аңлап эш итәргә омтыла һәм мәгариф эшен тиешле югарылыкта тоту өчен шактый эшләр башкарырга тырыша. 

Алда әйткәнемчә узган елда, 4 мәктәпкә капиталь ремонт ясалды. Ремонт өчен республика бюджетыннан 38 млн. 916 мең, җирле бюджеттан 11 млн. сум акча бүленеп бирелде. Мәктәпләргә  “Үз мәктәбеңә булыш” акциясе кысаларында предприятие, оешма, учреждение, шәхси эшмәкәрләренең хезмәт коллективлары һәм киң җәмәгатьчелек тарафынан 3 млн. 947 мең  сум ярдәм күрсәтелде. Бүгенге утырыш мөмкинлекләреннән чыгып шушы эшне кирәк дип санаган һәм булышлык күрсәткән һәр кешегә зур рәхмәтемне белдерәм.

  Район мәгариф системасы учрежденияләрендә беренче һәм югары квалификацияле укытучылар белән тәэмин ителеш бүген 79 процентны тәшкил итә, бу республикада иң күрсәткечләрнең берсе. Балаларга көн тәлапләренә җавап бирерлек сыйфатлы белем бирү өчен барлык мөмкинлекләр дә бар һәм районыбыз республика рейтенгында 9 урынны биләп тора. Мин бу урында Эңгел Навапович Сезнең биредә катнашуыгызны исәпкә алып иһътибарыгызны мәгариф өлкәсен финанслау проблемасына җәлеп итәсем килә. Мин, мәгариф өлкәсендә  норматив финанслауны исәпләү методикасын тагын бер карап чыгуны кирәкдер дип саныйм. Чөнки безнең исәпләүләр буенча мәктәпләргә елны уңышлы тәмамлап чыгу өчен, бары хезмәт хакына гына 54 млн. сумнан артык акча җитмәячәк, шундый ук хәл балалар бакчаларында да. Һәм белгәнебезчә  мондый хәл безнең районда гына түгел. 

Районда 665 укучыны 12 база мәктәбенә 17 автобус йөртә. 2013 елда 6 яңа автобус кайтарылды һәм барлык районыбыз халкы исеменнән әлеге автобусларның бүген Балтач районына кирәклеген исәпкә алып ярдәм күрсәткәнегез өчен  Эңгел Навапович Сезгә рәхмәтемне җиткерәм.
Хәзерге шартларда укучыларның белем сыйфатын күтәрүдә мәгълүмати технологияләр зур роль уйный. Татарстан Республикасы җитәкчелеге  тарафыннан алдынгы технологияләрне укыту процессына кертү, заман белән бергә атлап  бару, укытучы бу өлкәдә дә әйдәп баручы булырга тиешлеге турында бурычлар куелган иде. Бу уку елында укытучыларга Сингапур укыту системасын өйрәнү буенча тренинглар үткәрелә башлады. Хәзерге көндә 8 урта, 2 төп, 4 башлангыч мәктәптән 368 укытучы укытылды. Электрон рәвештә класс журналларын алып бару, аны укытучы, мәктәп, укучы һәм әти-әни бәйләнешенең бер звеносы итеп булдыру,  белем сыйфатын яңа баскычка күтәрү, интернет челтәрендә район, республика, ил һәм дөнья күләмендә аралашу, һәр фән һәм укыту өлкәсендә алдынгы тәҗрибә белән уртаклашу   мөмкинлегеннән файдалану һәм башка бурычларны алга куйган проект унышлы гына тормышка ашырылып бара. 

Безнең бурыч - бирелгән яңа технологияләрне куллануга мөмкинлек биргән заман техникасын тулы көченә файдалану, төп максат - белем сыйфатын яңа баскычка күтәрү. 

Районда хәзерге көн таләпләре югарылыгында медицина хезмәте күрсәтү өчен мөмкинлекләр бар. 
      Сәламәтлек  саклау  учрежденияләрендә барысы 429 хезмәткәр, шул исәптән 57 табиб, 237 урта медицина  хезмәткәре медицина ярдәме күрсәтәләр. 2013 нче елда яңадан  2 яшь табиб-белгеч кайтып районда эшли башлады. Бүгенге көндә амбулатор-поликлиник  учрежденияләрендә 26 төр табиблык һөнәре буенча халкыбызга медицина ярдәме күрсәтелә. 
Бүген сәламәтлек саклау системасы алдында торган бурычлар:

- һәр кешенең саулыгын даими күзәтүне оештыру, халыкка күрсәтелә торган медицина хезмәтенең сыйфатын яхшырту, табибларның, урта һәм кече медицина персоналының авыруларга карата югары профессиональ мөнәсәбәтен булдыру;

     -   кан тамырлары, онкология авыруларын, травма алу, аеруча юл-транспорт фаҗигаләрендә җәрәхәтләнү нәтиҗәләрен киметүгә юнәлтелгән эшченлекне камилләштерү;

     - поликлиникада авыруларны эффектив кабул итү системасы булдыру, участок табибләренең эшен, регистратура хезмәтен камилләштерү;

     - авыруларның авыр формаларын булдырмау һәм кисәтү, эффектив дәвалау ысулларын куллану мөмкинлеген тудыру йөзеннән район халкын диспансеризация ясауны дәвам итү;

Сәламәтлек өлкәсендә алдында торган бурычлар турында сөйләшкәндә шуны да әйтеп китәсе килә,  кеше үзенең сәламәтлеге турында үзе кайгыртмаса аңа бер нинди дә медицина хезмәте булыша алмый. Сәламәт яшәү рәвеше безнең тормыш нормасы булырга тиеш, җәмгыятьтә саулыкның әһәмиятен һәм кыйммәтен аңлау зарур. Кызганычка каршы моны аңлап бетерә алганыбыз юк. Шул сәбәпле безгә, киң җәмәгатьчелек белән берлектә бу юнәлештә халык арасында бигерәктә яшьләр арасында нәтиҗәле эш оештырырга кирәк һәм бу эш үз югарылыгында булырга тиеш.

Сәламәт яшәү рәвешен формалаштыруга республикада уздырыла торган физкультураны һәм спортны үстерү сәясәте зур этәргеч бирә. Бу үз чиратында сәламәтлекне ныгыту, хезмәткә сәләтне арттыру, демографик халәтне яхшыртуга китерә, ахыргы чиратта күп генә социаль-икътисади мәсьәләрне чишүнең бер  юлы булып тора.

Районыбызда бүгенге көндә 11525 кеше спорт белән даими шөгыльләнә, бу барлык халыкның 33,7%. Барысы бу өлкәдә 89 тренер, спорт инструкторлары, физкультура укытучылары, шул исәптән – 45 е балалар спорт мәктәбендә хезмәт куя. 
Район һәм республика ярышларында катнашыр өчен 2013 елда  бу тармакка 1 млн. 614 мең сум финанс бүленеп  бирелде. Шуңа өстәп районыбыз спонсорлары 1 млн. сумнан артык ярдәм күрсәттеләр. Ел дәверендә район җирлегендә 120 спорт чарасы уздырылды, спортчыларыбыз төрле югарылыктагы ярышларда уңышлы чыгыш ясадылар. 

Гомумән алганда зурлар арасында 85 төрле дәрәҗәдә призерлар бар. Узган ел дәверендә 11 спортчыбыз спорт остасына кандидат нормасын үтәделәр, ә көрәшчебез Хайретдинов Ринат Татарстанның атказанган спорт остасы исеменә лаек булды. 
Район җитәкчелеге яшьләр белән эшләүне тормышның өстенлекле  мәсьәләләренең берсе итеп кабул итә, яшьләр сәясәтен  аларның мәнфәгатьләрен һәм ихтыяҗларын исәпкә алып барырга тырыша. 

Районыбыз халкына адреслы хезмәт күрсәтү социаль яклау бүлеге хезмәткәрләре тарафыннан актив төстә гамәлгә ашырыла. Ул социаль-икътисадый сәясәтнең иң мөһим өлешен тәшкил итә.

2013 елда социаль яклау бүлеге хезмәткәрләре тарафыннан  15354 кеше кабул ителде. Бүлек аша 2013 елда барлыгы 138 млн. сум күләмендә төрле компенсация, субсидия-льготалар һәм пособия акчалары түләнелде. 
Социаль яклау системасы балалы гаиләләргә тиешле күләмдә социаль ярдәм күрсәтүне, өлкән яшьтәге гражданнарга һәм инвалидларга лаеклы тормыш дәрәҗәсе булдыру, аларны социаль файдалы даирәгә җәлеп итү аеруча актуль мәсьәлә, һәм без гамәлдә булган барлык законнар һәм норматив документлар нигезендә билгеләнгән социаль гарантияләрне тормышка ашыруны контрольдә тоту, халыкның аз керемле катлауларына социаль ярдәм күрсәтү мәсьәләләрен комплекслы хәл итү юнәлешендә мөмкин булган барлык чараларны күрергә тырышабыз. 

      2014 нче елның 1 январенә районда 9722 пенсионер исәпләнә, ягъни алар район халкының 28 % тәшкил итәләр, шуларның 7405-се картлык буенча пенсия алучылар. Отчет елында 679 кешегә пенсия билгеләнде. 
Узган чорда Пенсия фонды тарафыннан  барлыгы 1 млрд. 135 млн. 700 мең сум пенсия һәм пособияләр түләнелде (хезмәт хакы фонды 1 млрд. 554 млн. сум икәнен искә алсак бу бик зур сан), картлык буенча түләнә торган пенсиянең уртача күләме 8736,56 сум тәшкил итә. 
2013 нче елда икенче һәм аннан күберәк бала алып кайткан 265 әнигә ана капиталына дәүләт сертификатлары тапшырылды.  
Мәдәният – халыкның эстетик фикерләү, яшәеш зәвыгын чагылдыручы өлкә, мәдәният - халыкнын асылы, анын күңеле, рухи җаны, гүзәллеге. 
Бу өлкәдә районыбызда 22 авыл мәдәният йорты, 33 авыл клубы, 1 мәдәни үзәк, 3 музей, 34 китапханә, балалар сәнгать мәктәбе һәм кино челтәре халыкка мәдәни хезмәт күрсәтә. Узган елда 7320 мәдәни чара уздырылды, шуларның 1572-се халыкка түләүле итеп үткәрелде һәм аннан барлыгы 869 мең сум табыш алынды.
Алда әйткәнемчә, Әтнә авылында 100 урынлы яңа мәдәният учагы төзелеп сафка басты. Түбән Кенә һәм Таузар авылы клубларына нигез салынды, Сырья һәм Комзавод авылы клубларына капиталь ремонт ясалды, Мельничный авыл клубының түбәсе алыштырылды.  
Белгәнегезчә Россия Федерациясе Президенты Указы нигезендә 2014 ел илебездә Мәдәният елы дип игълан ителде. 

Бу уңайдан агымдагы елда районыбыз территориясендэ яшәуче халыкларнын тарихи һәм рухи традиицяләрен, мәдәниятләрен, телләрен саклау, үстерү тарихи-мәдәни мирасны саклап калу һәм баету йөзеннән эш планы булдырылды, җирлекләр арасында конкурс игълан ителде, 3 февраль көнне районда мәдәният елын ачуга багышланган тантана уздырылды, һәм килешүгә кул куелды. 
Мәдәният елы туган җиребезне ихлас яратырга, гореф-гадәтләребез, әдәбиятыбыз, динебезгә ихтирам белән карарга, туган телебезне кадерләргә өндәүче ел булсын иде. 

Хокук саклау органнары да үзләренә йөкләнгән вазыйфаларны уңышлы гына үтәп киләләр һәм аларның эшләренә райондагы халык тарафыннан зур дәгъвәләр юк.

2013 нче ел дәвамында районда 98 җинаять ясалган (2012 - 138), жинаятьчелекнен ачылышы 90,3% тәшкил итә. 28 жинаять исерек килеш эшләнгән. 

Ел дәвамында 1732 административ хокук бозу очраклары теркәлгән, узган ел белән чагыштырганда икеләтә ким.

Белгәнегезчә бүгенге  көндә ил сәясәтенең аерым бер юнәлеше булып коррупциягә каршы көрәш тора. 
Район җирлегендә коррупциягә каршы сәясәтне гамәлгә, Балтач район башлыгы каршында оештырылган Совет ашыра. Ул үз эшен гамәльдәге законнарга таянып «2012-2014 нче елларга исәпләнгән Балтач муниципаль районының коррупциягә каршы сәясәтне гамәлгә ашыру буенча» кабул ителгән комплекслы программа, еллык рассланган эш  планы буенча алып бара.

2013 нче елда 7 утырыш үткәрелде. Барлыгы көн тәртибендә 30 дан артык сорау каралды.

Коррупциягә каршы көрәш буенча норматив актларның тулы бер пакеты формалаштырылды. Районның рәсми сайтында «Коррупциягә каршы көрәш» дигән бүлек булдырылды. 

Коррупциягә каршы көрәшнең аерым бер профилактик чарасы буларак барлык дәрәҗәдәге хокукый акт проектларына мәҗбүри тәртиптә  коррупциягә каршы экспертиза үткәрелә. 2013 нче елда район Советы һәм  район башкарма комитеты белгечләре тарафыннан барлыгы 201 хокукый актка һәм проектка коррупциягә каршы экспертиза үткәрелде.

Шулай ук Балтач муниципаль районында җирле үзидарә органнары муниципаль хезмәткәрләренең тәртибе таләпләрен үтәү һәм мәнфәгатьләр конфликтларын җайга салу буенча комиссиясе дә эшләп килә.

Эшчәнлекнең бу юнәлешен тагын да нәтиҗәлерәк итү максатыннын  муниципаль хезмәткәрләр өчен 2012 нче елның ноябрь аеннан башлап корррупциягә каршы юнәлдеререлгән законнарны җентекләп өйрәнүгә, район югарылыгында кабул ителгән хокукый актлар белән танышуга багышланган укулар оештырылды. Укулар барышында белемнәрне тикшерү буенча үткәрелә торган тестлар хезмәткәрләрнең эшчәнлеген заман таләпләре югарылыгында бәйләүдә үтемле бер чара булып тора. 

Балтач район башлыгы каршында коррупциягә каршы сәясәтне гамәлгә ашыру буенча эшләүче Совет тарафыннан Балтач район бюджет акчаларын максатчан, рациональ тотуны контрольләү бара. 2013нче елда гына да район контроль-хисап палатасы тарафыннан барлыгы 15 контроль-тикшерү үткәрелде. Киләчәктә финанс тәртип бозуларны булдырмау максатыннан Совет утырышында эчке контроль оештыру турында карар кабул ителде һәм аның эшләү тәртибе расланды.

Бюджет акчаларыннан файдалануның нәтиҗәлелеген күтәрү максатыннан, сатып алуларда һәркемнең ирекле, ачык катнашуын һәм тигез хокуклы булуын тәэмин итү йөзеннән районда муниципаль заказларны урнаштыру буенча махсус комиссия эшләп килә. Ел дәверендә комиссия тарафыннан 149 заявка каралды, 75 ачык аукцион үткәрелеп 43 млн. 568 мең  сумлык контракт төзелде. Башкарылган эшләр нәтиҗәсендә, җирле бюджет акчаларына 1 млн. 994 мең 150 сумлык экономия ясый алдык.  

Районыбызда төрле милләт вәкилләре дус бер гаилә булып яшиләр, конфессияара мөнәсәбәтләрнең шактый бай тәҗрибәсе тупланган, халкыбызның мәдәниятен, телләрен, горыф-гадәтләрен саклау өчен мөмкинлекләр бар. Районыбызда дини оешмалар социаль хезмәт итү мәсьәләләрендә актив позиция билиләр, газета һәм радио тапшыру аша халкыбызның әхлак тәрбиясе, мәдәниятен, телен, тормыш итү дәрәҗәсен үстерүне өстенлекле бурыч итеп алып эш итәләр. Районыбызда электән сакланып килгән традицион дин оешмаларының нәтиҗәле  эшләүләре районыбызга безнең өчен ят булган дини карашлар һәм агымнар кертүгә, террорчылыкны һәм экстремизмны кисәтү буенча мөһим чара булып тора.

2014 ел Бөек Җиңүнең 70 еллыгын бәйрәм итүгә әзерлек барышында хәлиткеч чор булачак. Юбилей чарасын тиешле югарылыкта уздыру махсатыннан районда оештуру комиссиясе төзелде, эш планнары булдырылды. Махсус карар белән һәр-бер ветеран районның тиге яисә бу оешма-предприятиясенә беркетелде. Хөрмәтле җитәкчеләр әле бүген арабызда булган, бөртекләп санарлык ветераннарыбызга кадер-хөрмәт күрсәтеп калу, аларның батырлыгын мәңгеләштеру буенча актив оештыруыгызны сорар идем. Бүгенге көндә исән ветераннарга һәръяклап игътибар һәм ихтирам күрсәтү – безнең әхлакый бурычыбыз. Ватаныбызны яратырга, илебезнең патриотлары булырга без хөрмәтле ветераннарыбыздан өйрәнергә тиешбез. Без әхлакый яктан сәламәт яшь буынны бары тик өлкәннәрнең шушы батырлыгы үрнәгендә генә тәрбияли алачакбыз.  Мәктәп, балалар бакчалары, мәдәният хезмәткәрләре бу турыда уйлансыннар иде.

Безнең игътибардан бер генә ветеран да читтә калырга тиеш түгел, аларның ихтыяҗларын өйрәнү, булышлык күрсәтү безнең изге бурыч, аларга карата безнең караш олы кайгыртучанлык белән сугарылган булуы зарур. Ветераннарыбызга ихтирам, игътибар күрсәтү, алар турында кайгырту көндәлек яшәү рәвешебезгә әйләнсен иде. 

Агымдагы елда безнең алда зур сәяси вакыйга, бишенче чакырылыш Татарстан Республикасы Дәүләт Советына депутатлар сайлау бурычы тора. Бу мөһим чараны  нәтиҗәле уздыруда,  сайлаучыларга дөрес юнәлеш бирүдә бу залда җыйналган бар кешенең дә ярдәме кирәк булачак. Барлык төр ресурсларыбызны мобилизацияләп сайлауларны оешкан төстә үткәрергә чакырам. Ата-аналар, киң җәмәгатчелек белән тыгыз  элемтәдэ торган   мәктәп коллективлары халык арасында аңлату, актив агитация  эшләре алып барыр дип ышанып калам.

Берничә сүз районның җирле хакимият структураларының эшчәнлеге, җирлек Советларының эше турында. 

Балтач район башкарма комитеты тарафыннан җир, милек мәсьәләләре һәм җирле үзидарә органнарының эшен оештыру йөзеннән 1699 боерык һәм карарлар кабул ителде,  башкарма комитет исеменә 5584 документ һәм хат  кереп,  белгечләр тарафыннан өйрәнелеп, төрле инстанцияләргә җавап йөзеннән 2799 документ әзерләп җибәрелде. ЗАГС бүлеге архивында сакланган 152754 гражданлык хәле акт язуы электрон базага кертелде, шушы өлкәдә юридик әһәмияткә ия булган 900 гариза каралды. Архив бүлегенә гражданнардан кергән 966 мөрәҗәгатьнең 806 сына уңай җаваплы архив справкасы бирелде. Район мөлкәт һәм җир мөнәсәбәтләре палатасының эшчәнлегенең төп юнәлеше – район милкендә булган мөлкәтнең, дәүләт милкендә булган җирләрнең эффектив файдаланышын оештыру һәм шул исәптән аларның файдаланышыннан район бюджетына керемнәр җыйнау.

Узган елда район бюджетына мөлкәт һәм җирләрдән файдаланудан аренда һәм шулай ук аларны сатудан кергән керемнәрне туплау планы 4 млн. 25 мең сум күләмендә җиткерелгән иде, ел нәтиҗәләре буенча, бюджетка тупланган керемнәрнең тулаем күләме 7 млн. 134 мең сум тәшкил итте, үтәлеш 177% (2012 – 5 млн. 217 мең).  

2014 елның 1-нче январынә барлыгы 330 күп балалы гаиләләргә җир кишәрлекләре бирелде.
Җирле үзидарә органнарының җәмгыять тормышындагы роле елдан-ел арта бара. Җирлек Советлары бүген тормышының тулы эчтәлеге өчен җаваплы орган - социаль-мәдәни мәсьәләләр дә, мораль-рухи халәт тә, җитештерү тармакларының эше дә алар җаваплылыгында.  Аларны чишу өчен әлбәттә матди нигез, ресурслар мәсәләсен хәл итү тора, бу мәсьәләдә җирле үзидарә органнарының үз салымнар һәм табыш базаларын арттыру буенча хезмәтне активлаштыру кирәк. Җирлек башлыклары, депутатлар без үз җилкәбездә халык ышанычы, халык язмышы ятканын истә тотарга тиешбез. 
Хәзерге шартларда муниципаль идарә системасының эшен камилләштерүне мәгълүмәти технологияләр кулланудан башка күз алдына китереп булмый. Бүген барлык дәүләт һәм муниципаль органнар да, ш.и. барлык авыл җирлекләре дә, бер-берсе арасындагы рәсми аралашуның, халыктан кергән мөрәҗәгатьләр белән эшләүнең күп өлешен электрон документәйләнеше системасы аша алып бара. Бу безгә  көндәлек хезмәтебездә, теге яисә бу карарны кабул итүдә оперативлыкны артырырыга, үз эшебездә булган киртәләрне, вакыт һәм финанс чыгымнарын сизелерлек киметергә мөмкинлек бирде. 

Шуның белән беррәтән узган ел муниципаль хезмәт, төрле рөхсәт бирү белән бәйле, гражданнарга, хуҗалык субъектлары өчен кирәкле хезмәт күрсәтүләрнең административ регламентлары кабул ителде һәм муниципаль хезмәтләрнең бер өлеше электрон формада тормышка ашырыла башлады. Мисал өчен:  район ЗАГС бүлегендә 2013 елда теркәлгән гаризаларның күбесе электрон гаризалар; балалар бакчаларына урнаштыру чираты тулусынча электрон формада башкарыла; районның рәсми сайты аша электрон мөрәҗәгатьләр җибәрү мөмкинлеге тудырылды, коммуналь хезмәтләр өчен түләүләрне интернет челтәре аша башкару буенча эш башланды.  

Әлбәттә мәгълүмат технологияләрен куллану гражданнарга тиешле хезмәт күрсәтүне тизләтә һәм яхшырта, шул сәбәпле халык арасында электрон хезмәтләргә ихтыяҗ, кызыксыну көннән-көн арта бара, гариза бирүчеләрнең муниципаль органнар һәм урындагы затлар белән багланышларын максималь киметергә мөмкинлек бирә. Ләкин шул ук вакытта аерым катлам халыкыбыз арасында компьютер белән  эш итү күненкмәләре түбән булуы, шул сәбәпле, интернет челтәреннән файдалану дәрәҗәсе дә чикле булуы күңелне борчый. Бу хәлдән чыгу максатыннан республикада эшләп килгән программалар нигезендә районның урта мәктәп базаларында өлкәннәр, укучы балаларның әти-әниләре арасында группалар тупланып укулар оештырылды. Агымдагы елда безгә бу юнәлештә эшне тагын да җанландыру, халкыбызның киңерәк катламлары арасында  җәелдерү зарур, мәгариф хезмәткәрләре бу эштә әйдәп баручылар булырга тиешләр. 

Халкыбызга уңайлыклар тудыру йөзеннән ел азагында гына районда дәүләт һәм муниципаль хезмәтләр күрсәтү буенча күпфункцияле үзәк эшли башлады. Үзәктә “бер тәрәзә” принципы нигезендә ЗАГС, Росреестр, кадастр, нотариаль һ.б. төрле хезмәтләр күрсәтеләчәк. Үзәк гражданнарга тиешле хезмәт күрсәтүне тизләтер һәм яхшыртыр дип көтелә.  

Хөрмәтле депутатлар(
Хөрмәтле район Советы утырышында катнашучылар( 

Мин 2013 нче елга гомуми нәтиҗә ясарга тырыштым, районның халәтен, аның перспективаларын яктырттым. Сезгә таратылган материалларда, экраннарда чагылган саннардан, мәгълүмәтләрдән чыгып Сез узган елгы эшчәнлекне үзегез күзалларсыз, дип уйлыйм. 

2014 елга төп бурычыбыз районыбызда җитештерелә торган продуктның күләмен 7 млрд. 500 млн. сумга җиткерү. Шуның нигезендә районда хезмәт хакы фонды 1 млрд. 665 млн. сумга, уртача айлык хезмәт хакын 18000 сумга, халыкның уртача айлык кереме 14000 сумга җиткерү бурычы тора.
Сүземне тәмамлап, бүгенге утырышта  көн тәртибен тикшерүдә актив катнашырсыз, эшлекле тәкъдимнәрегез һәм фикерләрегез белән докладны тулыландырырсыз, алдагы эшчәнлегебезне яхшыртуга этәргеч бирерсез, дип ышанам. 

Игътибарыгыз өчен рәхмәт(
